
羅淸水箐大小平伐之役三十六年有定番翁忙者貢之

役四十一年有新添平伐之役數年之閒叛逆再四今豈

復容如往日者草草結局已耶然臣反覆籌之日下成功

固難將來善後尤難臣之愚計伏乞　亟發帑金四萬以

二萬爲困守之需以二萬爲善後之用增兵增餉不爲無

米之炊此萬全制勝之長策也〈奏記〉

二月禮部請　皇太子講學　皇長孫出閣就傳

三月初八日吏部奉　詔考察京官計典例于正月舉行

遲至此亦變局也

直𨽾廵按毛堪䟽請近畿蝗旱甚慘懇　恩免税以修實

政以召天和

禮部題請鑄　福王第一子由崧賜封德昌王印信

五月　冊封各藩

六月皇親鄭養性乞襲父職得左都督侯駙馬子昌國比

例乞　恩得都指揮使兵部署印侍郎崔景榮奏戚畹恩

施不宜太濫乞遵　祖制收囘　成命昭大公全　國體

應天等處大蝗廵撫王應麟奏請勘賑

正陽門箭樓成

七月初六日京師怪風○山西大旱山東旱蝗

大學士吳道南丁憂囘籍

--

大學士方從哲䟽爲閣務煩重勢難獨任請𥳑新輔以隆

政本

八月顏子六十代孫五經博士顏伯廉等慶賀

聖壽至京

聖諭兵部近來虜情變動備禦宜周秋防事宜便行與督

撫等官嚴督將吏著實用心料理務保萬全有功優敘失

事的從重參處

宣府天鳴地震〈已上俱邸報〉

浙江嘉興秀水二縣里老沈科章䟽爲田賦原平奸民釀

亂奉

聖旨該部院知道户科抄參云看得嘉秀里老不遠數千

里昧死陳言葢爲三縣田粮影射不明者三十餘年嘉善

之民鼓噪公庭故嘉秀之民因而叩閽辨訴耳夫田粮卽

有推有收而隔縣無過割之法在嘉善之積書有無增割

冊籍在嘉秀之豪僧有無播㺯通同不可不窮詰弊情各

置之法大約田在嘉善者似宜粮歸嘉善田在嘉秀者似

宜粮歸嘉秀若云兩地有田相抵竊恐田在嘉秀之三千

餘畆視田在嘉善之三萬三千餘畆其數多寡不敵甚明

也若云三縣始合而後分冊籍相仍經界難正夫合之日

經界自混而爲一分之後經界宜晣而爲兩縱令差錯于

